
В ековиш е ce иам еш аш  ио л у ѓе ш о  
Л у ѓет о  ce пам ет ат  д ела т а

Делото на професор Петар Миљковиќ - Пепек, во нашите сеќава- 
ња, ќе остане запаметено по големите откритија. Тој замина тивко, нечуј- 
но потона во светот на сенките што треперат врз овоземниот живот, 
оставајќи драгоцена збирка на текстови, расправи, монографски трудови, 
прилози и идеи, испишани на илјадници страници, создавани во текот на 
повеќе од пет децении. Го посвети својот живот на истражувањето на 
македонското средновековно културно наследство и неговиот придонес 
во изградбата на византиската културна ризница. Истражувањата и 
анализите на архитектонското творештво, фрескодекорацијата на сак- 
ралните споменици и иконописната продукција, и грижата за национал- 
ниот уметнички трезор, ce благородниот влог на неговата професио- 
нална кариера во Археолошкиот музеј (1953-1963), Републичкиот завод 
за заштита на спомениците на културата (1963-1975) и Филозофскиот 
факултет (1975-1990). Учеството на единаесет византолошки конгреси 
вопериодотод 1955 до 2001 година, придонесот во работата на безбројни 
научни собири во земјата и во странство и објавените 220 труда во нај- 
реномираните меѓународни списанија за средновековна уметност, ги 
претставуваат основните контури на неговиот професионален портрет. 
Многубројните општествени признанија, наградите „11 Октомври“ (1959,

1967), „13 Ноември“ (1982), Медалот за извонреден придонес во зашти- 
тата на културното наследство (1975), Орденот на труд со златен венец 
(1980) и наградата на Виенската Академија „Gottfried von Herder“ за 
животно дело (1989), го потврдуваат неговиот исклучителен придонес 
во откривањето, проучувањето и заштитата на македонската среднове- 
ковна култура и зборуваат за величината и реномето на еден од најпочи- 
туваните творци во доменот на византолошката научна дисциплина.

Во текот на долгогодишните кампањи на археолошки ископувања, 
организирани и реализирани под негово раководство на различни лока- 
литети, откриени ce голем број репрезентативни споменици на градител- 
ската и ликовната култура на македонското средновековие. Од мистични 
објекти на енигмата на нашето историско постоење и предмет на науч- 
ните шпекулации, тие израснаа во возбудливи теми за сериозна научна 
дискусија на големите асамблеи на византолошката елита. Новоот- 
криените архитектонски ансамбли, декоративните аранжмани фреско- 
живопис и делата на иконописното творештво, дотогаш непознати за 
историографските анализи, чие откритие претставува само дел од профе- 
сионалниот ангажман на Петар Миљковиќ - Пепек, ce најдоа во фокусот 
на научните интересирања и израснаа во антологиски примери на исто- 
ријата на византиската цивилизација. Конзерваторскиот третман, рес- 
тавраторските зафати и грижата за зачувувањето и заштитата на маке- 
донската уметничка ризница, беа негова благородна и драгоцена обврска 
во текот на целиот негов живот.

Мистериите за историското минато на македонскиот народ и него- 
вите културни дострели низ столетијата на средновековната епоха, преку 
студиозните и продлабочени истражувања на професор Пепек, станаа 
достапни за проучувачите и почитувачите на византиското уметничко 
наследство и многубројните генерации студенти, кои полемизираа со 
него во текот на школските часови. Тој ja даде првата дескрипција и го 
откри епохалното значење на суптилниот теолошко-литургиски концепт 
на олтарната декорација на катедралната црква Света Софија во Охрид, 
го разоткри престолничкото потекло на Охридската иконописна збирка



ГОДИШЕН ЗБОРНИК 517

од XI век, проникна во хуманистичките одлики на ликовниот третман 
на Нерешкото ателје, ги согледа длабоките богословски концепти визуе- 
лизирани во Курбиновскиот живопис, го предочи стилско-ликовниот 
плурализам на македонското сликарство од XIII век, ги осветли блес- 
кавите дострели на ликовното мајсторство на митрополитот Јован Зог- 
раф  и јеромонахот Макариј, од последниот период на подемот на маке- 
донската средновековна уметност. Неговите долгогодишни проучувања 
и анализи на различните аспекти на македонското медиевално градител- 
ство и ликовната продукција, резултираа со синтези на уметничките 
текови од одделни етапи на развојот на визуелната култура на нашето 
подрачје. Тој успеа да го разоткрие и претстави уметничкиот идентитет 
на одделните столетија, почнувајќи од далечниот период на востанову- 
вањето на Светиклиментовата културна традиција, cè до крајот на сред- 
новековната епоха, не изоставувајќи ja глобалната анализа на нивното 
значење во контекст на творечкиот континуитет на ликовната практика 
на македонската територија. Од друга страна, работата врз монограф- 
ската интерпретација на одделни споменици и нивното место во сред- 
новековната културна историја, резултираше со продукција на извон- 
редни изданија, во кои: ja осветли сложената ликовна концепција на 
фрескоансамблот на црквата Свети Никола во мариовското село Мана- 
стир, го претстави значењето на храмот Свети Јован Богослов - Канео 
за развојот на македонското сликарство од крајот на XIII век, ги рекон- 
струира фазите на создавањето на манастирскиот комплекс во Водоча, 
ja прикажа раскошната архитектонска визура и мистичниот декоративен 
аранжман на Богородичината црква во Велјуса, ja вообличи приказната 
за најголемото балканско средновековно ликовно ателје на Михаил и 
Евтихиј, ги претстави врвните творечки дострели на македонските 
зографи врз спектакуларниот иконописен трезор од Марковиот мана- 
стир. Во својот творечки опус, Петар Миљковиќ - Пепек разреши многу 
различни и комплексни проблеми на средновековната уметничка продук- 
ција, збогатувајќи ja стручната библиографија на византолошката наука 
со драгоцени податоци, согледувања, теории и идеи, истовремено поста-

вувајќи и отворајќи многу нови прашања и претпоставки за идните гене- 
рации научници.

Петар Миљковиќ - Пепек беше благородна личност, искрен сого- 
ворник, коректен соработник, голем учител. Знаеше да пофали и пот- 
тикне, умееше да раскажува интересни и возбудливи приказни за своите 
теренски истражувања и духовито ce осврнуваше на дамнешните и сегаш- 
ните препреки и незгоди. Во нашиот последен разговор, воден десетина 
дена пред неговата смрт, зборувавме за Нерези, за длабокото синило на 
Нерешките фрески што ja впило сакралната тага на Страсниот циклус, 
расправавме за рафинираната убавина на суптилно нежните светителски 
ликови насликани во Варошкиот Свети Димитрија, говоревме за блес- 
кавите дострели на авторите на иконописната збирка од М арковиот ма- 
настир, за величината на македонскиот културен трезор, за идните 
истражувања, за нашите заеднички студенти. Синопсисот за новиот 
монографски труд во подготовка и неколкуте расправи што требаше да 
ги финализира, ќе останат во неговата семејна архива, чекајќи да ce раз- 
буди творечката инвенција за мошне интересните теми кај некој од 
неговите колеги. Тие го претставуваа неговото пошироко семејство; про- 
фесор Пепек нив ги почитуваше, ги советуваше и упатуваше, им пома- 
гаше во нивните напори за врвна научна креација и достојна презента- 
ција на резултатите од проучувањето на средновековната култура на 
македонскиот народ. Своите студенти ги научи да ги почитуваат и негу- 
ваат културните придобивки од минатото и да ги вградат во сопствената 
културна матрица на современи македонски интелектуалци.

Репрезентативните димензии на македонското културно наслед- 
ство, во кое ce вбројуваат раскошните архитектонски концепти на сак- 
ралните градби, неповторливите фрескоансамбли обележани со вонзем- 
ска убавина и спектакуларната колекција на средновековни икони, ce 
плод на долговековните напори на избраните творци да остават трајна 
и благородна трага во секогаш променливиот свет на историјата. Откри- 
вајќи ги нивните дела, подарени на величествената културна ризница на 
човештвото, стануваме побогати и погорди на сопственото уметничко

наследство и милениумски долгите културни традиции, големиот влог 
што Македонија може да и го понуди на светската историја. Затоа, во 
миговите во кои ce сеќаваме на големите откритија, им оддаваме должна 
почит на големите истражувачи, на лугето кои ги посветија своите жи- 
воти на грижата за националната гордост. Поради тоа, длабоко и искрено 
му благодариме на професорот Пепек, за неговиот скапоцен прилог кон 
проучувањето на македонската културна историја. Неговото научно 
дело, благородната посветеност на грижата за културните споменици и 
заш титата на историско-уметничкиот хабитус на нашето подрачје, 
надалеку ги надминаа тесните локални и државни рамки и го ситуираа 
македонското културно наследство во творечкиот космос на светското 
семејство на народите.

Е ли за б еш а  Д и м и ш р о ва

Институт за историја на уметноста 

